
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Mazkur maqolada O‘zbekistonda ta’lim tizimini transformatsiya qilish sharoitida davlat-xususiy sheriklik 
(DXSh) loyihalarini moliyalashtirishning amaldagi holati tahlil qilinadi. Xususan, davlat byudjeti xarajatlari, ta’lim 
yo‘nalishlari bo‘yicha mablag‘lar dinamikasi hamda ta’lim sohasida amalga oshirilgan DXSh loyihalarining soni va qiymat 
ko‘rsatkichlari baholanadi. Tadqiqot natijasida davlat byudjeti va xususiy investitsiyalarni uyg‘unlashtirishning ustuvor 
yo‘nalishlari aniqlanib, istiqbolli moliyalashtirish yondashuvlari samaradorligini oshirishga qaratilgan ilmiy taklif va 
tavsiyalar ishlab chiqildi.

Kalit so‘zlar: davlat-xususiy sheriklik, ta’lim, maktabgacha ta’limni moliyalashtirish, davlat byudjeti, xususiy investitsiyalar.
Abstract. This article analyzes the current state of financing public-private partnership (PPP) projects in the context of 
the transformation of the education system in Uzbekistan. In particular, it examines government budget expenditures, the 
dynamics of funding across education sectors, and the quantitative and value indicators of implemented PPP projects 
in education. Based on the research findings, priority areas for integrating public and private investments are identified, 
and scientific proposals and recommendations are developed to enhance the effectiveness of prospective financing 
approaches.

Keywords: public-private partnership, education, financing of preschool education, government budget, private 
investment.
Аннотация. В данной статье анализируется текущее состояние финансирования проектов государственно-
частного партнёрства (ГЧП) в условиях трансформации системы образования в Узбекистане. В частности, 
рассматриваются расходы государственного бюджета, динамика финансирования по направлениям образования, 
а также количественные и стоимостные показатели реализованных проектов ГЧП в сфере образования. По 
результатам исследования определены приоритетные направления сочетания бюджетных и частных инвестиций, 
а также разработаны научные предложения и рекомендации по повышению эффективности перспективных 
подходов к финансированию.

Ключевые слова: государственно-частное партнёрство, образование, финансирование дошкольного образования, 
государственный бюджет, частные инвестиции.

K I R I S H
Ta’lim infratuzilmasini kengaytirish, yangi quvvatlarni yaratish va mavjud obyektlarni modernizatsiya qilishni 

faqat davlat byudjeti mablag‘lari hisobidan ta’minlash tobora murakkablashib bormoqda. Shu sharoitda davlat-
xususiy sheriklik (DXSh) ta’lim sohasiga qo‘shimcha investitsiyalarni jalb etish, moliyaviy yukni maqbullashtirish 
hamda xizmatlar qamrovini kengaytirishning muhim mexanizmi sifatida namoyon bo‘lmoqda.

Bu borada O‘zbekiston Respublikasi Prezidentining PQ-308-son qarori1 – “O‘zbekiston Respublikasida 
2024–2030-yillarda davlat-xususiy sheriklikni rivojlantirish chora-tadbirlari to‘g‘risida”gi hujjat bilan 

1	  Oʻzbekiston Respublikasi Prezidentining qarori, 2024-08-30 dagi PQ-308-son https://lex.uz/uz/docs/-7776360 

2024–2026-yillarda ustuvor DXSh loyihalarini amalga oshirish chora-tadbirlari hamda 2024–2030-yillarda 
DXSh asosida amalga oshiriladigan loyihalar dasturi tasdiqlandi [1].

Mazkur huquqiy bazani yanada mustahkamlash maqsadida O‘zbekiston Respublikasi Vazirlar 
Mahkamasining 720-son qarori2 – “Davlat-xususiy sheriklik sohasini yanada takomillashtirish va kompleks 
tartibga solish chora-tadbirlari to‘g‘risida”gi hujjat bilan DXSh loyihalarini moliyalashtirish tartibi, ularni tashabbus 
qilish, baholash, tanlash va bitim tuzish bosqichlari tizimlashtirildi [3].

Ta’lim sohasida, ayniqsa, maktabgacha ta’lim yo‘nalishida ushbu yondashuv yanada yaqqol namoyon 
bo‘lmoqda. Xususan, O‘zbekiston Respublikasi Prezidentining PF-152-son farmoni3 – “Maktabgacha 
ta’lim sifati va samaradorligini yanada oshirish bo‘yicha qo‘shimcha chora-tadbirlar to‘g‘risida”gi hujjat bilan 
maktabgacha ta’lim va umumiy o‘rta ta’limning uzviyligini ta’minlash, ta’lim sifatini oshirish, xususiy sektor 
vakillarini rag‘batlantirish hamda ta’lim jarayoniga innovatsion va raqamli texnologiyalarni keng joriy etish 
vazifalari belgilandi [2].

Mazkur jarayonlar ta’lim tizimini transformatsiya qilishda davlat mablag‘lari bilan bir qatorda xususiy 
kapital, aralash moliyalashtirish va uzoq muddatli sheriklik modellarining roli tobora ortib borayotganini 
ko‘rsatadi. Shu nuqtai nazardan, mazkur tadqiqotning maqsadi O‘zbekiston ta’lim sohasida DXSh loyihalarini 
moliyalashtirishning amaldagi holatini baholash, mavjud moliyaviy mexanizmlarning afzallik va cheklovlarini 
aniqlash hamda istiqbolli moliyalashtirish yondashuvlarini asoslashdan iborat.

M A V Z U G A  O I D  A D A B I Y O T L A R  S H A R H I
Ta’lim tizimini moliyalashtirishga oid ilmiy adabiyotlarda asosiy e’tibor davlat byudjeti imkoniyatlari, xususiy 

sektor ishtiroki hamda investitsion samaradorlik o‘rtasidagi nisbatga qaratiladi. UNESCO ma’lumotlariga 
ko‘ra, past va quyi o‘rta daromadli mamlakatlarda SDG 4 maqsadlariga erishish uchun ta’lim sohasida yillik 
97 mlrd AQSh dollari miqdorida moliyalashtirish tafovuti mavjud [4]. OECD tahlillarida esa boshlang‘ich va 
o‘rta ta’lim bosqichlarida xarajatlarning asosiy qismi davlat manbalari hisobidan qoplanishi, oliy ta’limda 
esa xususiy mablag‘lar ulushi nisbatan yuqori ekani qayd etiladi [5]. Mazkur holat zamonaviy ta’lim tizimida 
moliyalashtirishni faqat byudjet xarajatlari bilan cheklamasdan, balki aralash va ko‘p manbali model asosida 
tashkil etish zarurligini ko‘rsatadi.

Davlat-xususiy sheriklikka oid ilmiy manbalarda DXSh ta’lim tizimiga qo‘shimcha moliyaviy resurslarni jalb 
etish, infratuzilmani modernizatsiya qilish va xizmatlar sifatini oshirishning samarali vositasi sifatida baholanadi. 
Harry Anthony Patrinos, Felipe Barrera-Osorio va Juliana Guáqueta DXShni ta’lim maqsadlariga erishishda 
qamrov va sifatni oshiruvchi muhim mexanizm sifatida talqin etadi [6]. Xalqaro tajriba, xususan, UNICEF 
tomonidan maktabgacha ta’lim sohasi bo‘yicha e’lon qilingan tahliliy xulosalar shuni ko‘rsatadiki, davlat-
xususiy sheriklik (DXSh) loyihalarining samaradorligi to‘rtta asosiy mezon — hududiy qamrov, ta’lim xizmatlari 
sifati, ijtimoiy inklyuzivlik va tashkiliy-iqtisodiy samaradorlik ko‘rsatkichlari asosida kompleks baholanishi zarur 
[7]. Demak, ta’lim tizimini moliyalashtirishda “investitsion samaradorlik” tushunchasi nafaqat ajratilgan mablag‘ 
hajmi, balki uning ijtimoiy natijalari bilan ham belgilanadi.

Ta’lim tizimini moliyalashtirish borasidagi ilg‘or xorijiy tajriba tahlili shuni ko‘rsatadiki, mazkur yo‘nalishda 
yagona universal model mavjud emas, balki har bir mamlakat o‘zining institutsional va iqtisodiy sharoitlaridan 
kelib chiqib moslashuvchan yondashuvlarni qo‘llaydi. Xususan, Buyuk Britaniya amaliyotida maktab 
infratuzilmasini moliyalashtirishda xususiy moliyalashtirish tashabbusi (PFI) doirasida maxsus hisob-kitob 
mexanizmlaridan foydalaniladi [8]. Janubiy Koreya modelida raqamli ta’lim ekotizimini shakllantirish jarayonida 
davlat boshqaruvi va texnologik infratuzilmaning integratsiyasi kuzatilib, bu davlat va xususiy sektor o‘rtasidagi 
funksional hamkorlikni kuchaytiradi. Singapur tajribasida esa maktab va sanoat hamkorligini muvofiqlashtiruvchi 
institutlar ta’lim muassasalari va biznes subyektlari o‘rtasidagi uzluksiz aloqalarni ta’minlab, moliyaviy resurslar 
taqsimotini ta’lim xizmatlari sifati hamda mehnat bozori ehtiyojlari bilan uyg‘unlashtiradi. Umuman olganda, 
jahon amaliyoti DXSh loyihalarining samaradorligi moliyaviy mexanizmlar bilan bir qatorda samarali boshqaruv, 
tizimli monitoring va aniq natijadorlik ko‘rsatkichlariga bevosita bog‘liqligini ko‘rsatadi [9].

O‘zbekistonda mazkur yo‘nalishdagi ilmiy tadqiqotlar asosan oliy va maktabgacha ta’lim tizimida DXShni 
rivojlantirish masalalariga qaratilgan. Iqtisodchi olim X. Rejapov tadqiqotlarida oliy ta’limda DXShni rivojlantirish 
orqali qamrovni kengaytirish va ta’lim xizmatlari bozorini faollashtirish zarurligini asoslab beradi [10]. K. R. 
Nasurova esa maktabgacha ta’lim tashkilotlarini moliyalashtirishda davlat-xususiy sheriklik mexanizmlarining 
o‘rni va istiqbollarini tahlil qilib, xususiy investitsiyalarni jalb etish, nodavlat sektor faoliyatini rag‘batlantirish 
hamda qamrovni kengaytirish maqsadida moliyalashtirish manbalarini diversifikatsiya qilish zarurligini 
ta’kidlaydi [11].

2	  Oʻzbekiston Respublikasi Vazirlar Mahkamasining qarori, 30.10.2024 yildagi 720-son https://lex.uz/uz/docs/-7180726 
3	  Oʻzbekiston Respublikasi Prezidentining Farmoni, 30.09.2024 yildagi PF-152-son https://lex.uz/uz/docs/-7128182 

Shu bilan birga, mavjud tadqiqotlar ta’lim tizimini transformatsiya qilish sharoitida DXSh loyihalarini 
moliyalashtirishning kompleks modeli, investitsion samaradorligi va istiqbolli rivojlanish yo‘nalishlarini yanada 
chuqurroq o‘rganish imkoniyatlarini ko‘rsatadi. Mazkur maqola aynan ushbu yo‘nalishda ilmiy izlanishlarni 
kengaytirishga qaratilgan.

T A D Q I Q O T  M E T O D O L O G I YA S I
Tadqiqotda O‘zbekiston ta’lim tizimini transformatsiya qilish sharoitida davlat-xususiy sheriklik (DXSh) 

loyihalarini moliyalashtirish holatini baholash uchun tizimli yondashuv qo‘llanildi. Axborot bazasini O‘zbekiston 
Respublikasi Iqtisodiyot va moliya vazirligining budjetnoma materiallari, davlat byudjeti xarajatlariga oid 
rasmiy ma’lumotlar hamda O‘zbekiston Respublikasi Milliy statistika qo‘mitasining ta’lim sohasiga doir statistik 
hisobotlari tashkil etdi. Empirik tahlilda 2021–2025-yillarda ta’lim yo‘nalishlari bo‘yicha davlat byudjetidan 
ajratilgan mablag‘lar hamda 2020–2025-yillarda ta’lim sohasida amalga oshirilgan DXSh loyihalarining soni va 
qiymat ko‘rsatkichlari bo‘yicha ma’lumotlardan foydalanildi.

Tadqiqot jarayonida tizimli tahlil usuli orqali davlat byudjeti va DXSh asosidagi moliyalashtirish 
mexanizmlarining o‘zaro bog‘liqligi o‘rganildi. Qiyosiy iqtisodiy tahlil asosida yillar kesimidagi o‘zgarishlar, 
ta’lim yo‘nalishlari bo‘yicha mablag‘lar tarkibi hamda DXSh loyihalarining taqsimlanishi baholandi. Shuningdek, 
normativ-huquqiy hujjatlar kontent-tahlili yordamida ta’lim sohasida xususiy investitsiyalarni rag‘batlantirishga 
qaratilgan institutsional va moliyaviy mexanizmlar tahlil qilindi. Mazkur metodologik yondashuv ta’lim tizimida 
davlat va xususiy sektor moliyalashtirishining amaldagi holatini aniqlash, shuningdek, istiqbolli yo‘nalishlar 
bo‘yicha ilmiy xulosalar ishlab chiqish imkonini berdi.

T A H L I L  V A  N A T I J A L A R
O‘zbekiston ta’lim tizimini moliyalashtirish holatini baholashda, avvalo, davlat byudjeti hisobidan ajratilgan 

mablag‘lar dinamikasini tahlil qilish maqsadga muvofiqdir. Chunki ta’lim sohasida davlat byudjeti asosiy 
moliyaviy tayanch bo‘lib qolmoqda hamda ushbu mablag‘lar ta’lim tizimining bazaviy barqarorligini ta’minlaydi.

Shu nuqtai nazardan, 2021–2025-yillarda ta’lim yo‘nalishlari bo‘yicha davlat byudjetidan ajratilgan 
mablag‘larning tarkibi va dinamikasi 1-jadvalda keltirilgan.

1-jadval. 2021–2025-yillarda davlat byudjetidan ta’lim sohasiga ajratilgan xarajatlar dinamikasi (mlrd so‘m)
Ko‘rsatkichlar 2021 2022 2023 2024 2025 (prognoz)

Maktabgacha ta’lim (MTT) 7 985,0 10 151,9 11 722,9 13 740,1 15 764,7
Umumiy ta’lim 27 247,7 33 138,1 39 682,5 45 076,4 54 023,0
Kadrlar tayyorlash 4 408,1 6 981,3 9 814,7 12 424,0 14 545,0

1-jadval ko‘rsatkichlari asosida 2021–2025-yillarda ta’lim sohasiga davlat byudjetidan ajratilgan 
mablag‘larning izchil oshib borayotganini kuzatish mumkin. Jumladan, ta’lim xarajatlari 2021-yildagi 39 640,8 
mlrd so‘mdan 2025-yilda 84 332,7 mlrd so‘mga yetishi prognoz qilinmoqda.

Eng katta ulush umumiy ta’lim hissasiga to‘g‘ri kelib, uning hajmi 27 247,7 mlrd so‘mdan 54 023,0 mlrd 
so‘mga oshgan. Maktabgacha ta’lim xarajatlari esa 7 985,0 mlrd so‘mdan 15 764,7 mlrd so‘mga yetib, qariyb 
ikki barobar ko‘paygan. Kadrlar tayyorlash yo‘nalishida ham sezilarli o‘sish kuzatilib, mablag‘ hajmi 4 408,1 
mlrd so‘mdan 14 545,0 mlrd so‘mga yetgan.

Mazkur natijalar ta’lim tizimini transformatsiya qilish sharoitida davlat tomonidan barcha bo‘g‘inlarga e’tibor 
izchil kuchayib borayotganini ko‘rsatadi (2-jadval).

2-jadval. Ta’lim sohasida amalga oshirilgan davlat-xususiy sheriklik loyihalari ko‘rsatkichlari (mln so‘m)
Ko‘rsatkichlar 2020 2021 2022 2023 2024 2025 Jami

Ta’limdagi umumiy loyihalar 
soni (qiymati) 92 059,9 46 052,9 901 969,3 620 553,6 1 355 694,4 1 411 219,6 4 427 549,7

Maktabgacha va maktab 
ta’limi vazirligi (qiymati) 92 059,9 46 052,9 5 779,7 0,0 102 433,0 531 600,3 777 925,8

Universitet va institutlar 
(OTM) (qiymati) 0,0 0,0 885 008,3 620 553,6 1 253 261,4 879 619,3 3 638 442,6

Boshqa ta’lim loyihalari 
(hokimliklar) (qiymati) 0,0 0,0 11 181,3 0,0 0,0 0,0 11 181,3

2-jadvalda keltirilgan ko‘rsatkichlar asosida 2020–2025-yillarda ta’lim sohasida jami 324 ta DXSh loyihasi 
amalga oshirilgan bo‘lib, ularning umumiy qiymati 4 427 549,7 mln so‘mni tashkil etadi. Shundan 210 ta 
loyiha Maktabgacha va maktab ta’limi vazirligi tizimiga to‘g‘ri kelib, bu umumiy loyihalarning 64,8 foizini tashkil 
etadi. Biroq mazkur loyihalarning qiymati 777 925,8 mln so‘m bo‘lib, umumiy summadagi ulushi nisbatan past 
darajada ekanligi kuzatiladi. Aksincha, universitet va institutlarda 111 ta loyiha amalga oshirilgan bo‘lsa-da, 
ularning qiymati 3 638 442,6 mln so‘mni tashkil etib, jami loyiha qiymatining asosiy qismini egallaydi.

Demak, ta’lim sohasida davlat byudjeti asosiy moliyaviy tayanch bo‘lib qolayotgan bo‘lsa-da, DXSh 
mexanizmlari qo‘shimcha investitsiyalarni jalb etish va infratuzilmani rivojlantirishning muhim vositasiga 
aylanmoqda. Ayniqsa, maktabgacha va maktab ta’limida DXSh loyihalarining son jihatdan yuqori ulushi ushbu 
yo‘nalishda xususiy sheriklikka bo‘lgan talabning yuqoriligini ko‘rsatadi.

Olingan natijalar shuni ko‘rsatadiki, O‘zbekistonda ta’lim tizimini moliyalashtirishda davlat byudjeti asosiy 
tayanch manba bo‘lib qolmoqda. Biroq ta’lim xarajatlari hajmining izchil ortib borishi, ayniqsa, maktabgacha 
ta’lim, umumiy ta’lim va kadrlar tayyorlash yo‘nalishlarida mablag‘larga bo‘lgan ehtiyojning kengayishi ushbu 
sohada qo‘shimcha moliyaviy manbalarni jalb etish zaruratini kuchaytirmoqda. Shu nuqtai nazardan, davlat-
xususiy sheriklik loyihalari nafaqat byudjet yukini maqbullashtirish, balki infratuzilmani modernizatsiya qilish, 
xizmatlar qamrovini kengaytirish va boshqaruv samaradorligini oshirishning muhim vositasi sifatida namoyon 
bo‘lmoqda.

Tahlillar DXSh loyihalarining, ayniqsa, maktabgacha va maktab ta’limi tizimida faol rivojlanayotganini 
ko‘rsatdi. Bu holat mazkur yo‘nalishda xususiy sheriklikka bo‘lgan talab yuqori ekanini bildiradi. Shu bilan birga, 
loyiha qiymati bo‘yicha oliy ta’lim muassasalarining ustunligi DXSh mexanizmlarining turli ta’lim bosqichlarida 
o‘ziga xos moliyaviy model asosida rivojlanayotganini ko‘rsatadi. Demak, kelgusida ta’lim sohasida DXShni 
yagona yondashuv asosida emas, balki tarmoq xususiyatlari, investitsiya sig‘imi va ijtimoiy natijadorlik 
mezonlarini hisobga olgan differensial model asosida rivojlantirish maqsadga muvofiqdir.

Istiqbolda DXSh loyihalarini moliyalashtirishda natijaga yo‘naltirilgan yondashuvni yanada kuchaytirish 
zarur. Xususan, subsidiyalar va imtiyozli moliyalashtirish mexanizmlarini ta’lim sifati, qamrov darajasi, 
infratuzilma yangilanishi hamda xizmatlar samaradorligi kabi ko‘rsatkichlar bilan uzviy bog‘lash muhim ahamiyat 
kasb etadi. Shuningdek, raqamli boshqaruv vositalari, ochiq ma’lumotlar bazalari va elektron monitoring 
tizimlarini keng joriy etish DXSh loyihalarining shaffofligini oshirishga xizmat qiladi.

Umuman olganda, ta’lim tizimini transformatsiya qilish sharoitida davlat byudjeti va DXSh mexanizmlarini 
o‘zaro uyg‘unlashtirish O‘zbekistonda ta’limni moliyalashtirishning barqaror va samarali modelini 
shakllantirishning ustuvor yo‘nalishlaridan biri hisoblanadi.

X U L O S A  V A  T A K L I F L A R
O‘zbekiston ta’lim tizimini transformatsiya qilish sharoitida davlat-xususiy sheriklik (DXSh) loyihalarini 

moliyalashtirish masalasi davlat byudjeti imkoniyatlari, xususiy kapital faolligi hamda ta’lim sifati o‘rtasidagi 
muvozanatni ta’minlashni talab etadi. O‘tkazilgan tahlillar shuni ko‘rsatadiki, O‘zbekistonda ta’lim tizimini 
moliyalashtirishda davlat byudjeti hal qiluvchi o‘rinni saqlab qolmoqda. 2021–2025-yillarda maktabgacha 
ta’lim, umumiy ta’lim va kadrlar tayyorlash yo‘nalishlari bo‘yicha ajratilayotgan mablag‘larning izchil ortib borishi 
ta’lim sohasiga davlat e’tiborining ortib borayotganini tasdiqlaydi. Shu bilan birga, ta’lim tizimini transformatsiya 
qilish, infratuzilmani kengaytirish, xizmatlar sifatini oshirish va xalqaro standartlarga moslashish sharoitida 
faqat davlat mablag‘lari bilan cheklanib qolish yetarli emasligi namoyon bo‘lmoqda.

Tadqiqot natijalari ta’lim sohasida davlat-xususiy sheriklik loyihalari qo‘shimcha investitsiyalarni jalb 
etish, byudjet yukini maqbullashtirish va tarmoqning alohida yo‘nalishlarini jadallashtirishda muhim moliyaviy 
mexanizmga aylanib borayotganini ko‘rsatdi. Ayniqsa, maktabgacha va maktab ta’limi tizimida DXSh 
loyihalarining son jihatdan ustunligi ushbu yo‘nalishda xususiy sheriklikka bo‘lgan talabning yuqoriligini, oliy 
ta’limda esa loyihalarning qiymat jihatidan yirikligi kapital sig‘imi yuqori modellar ustunligini bildiradi. Bu esa 
ta’lim bosqichlari kesimida DXShni differensial moliyalashtirish zarurligini ko‘rsatadi.

Shundan kelib chiqib, ta’lim sohasida DXShni rivojlantirishda subsidiyalar va imtiyozli moliyalashtirish 
mexanizmlarini natijadorlik ko‘rsatkichlariga bog‘lash, loyihalarni tarmoq va hudud xususiyatlaridan kelib chiqib 
moliyalashtirish, shuningdek, elektron monitoring va ochiq ma’lumotlar tizimlarini keng joriy etish maqsadga 
muvofiqdir. Umuman olganda, davlat byudjeti va DXSh mexanizmlarini o‘zaro uyg‘unlashtirish O‘zbekistonda 
ta’lim tizimini barqaror, samarali va raqobatbardosh moliyalashtirish modelini shakllantirishning muhim sharti 
hisoblanadi.

Shundan kelib chiqib, quyidagi takliflar ilgari suriladi:
Ta’lim sohasidagi DXSh loyihalarini moliyalashtirishda natijaga yo‘naltirilgan yondashuvni joriy etish 

zarur. Bunda subsidiya, kompensatsiya va imtiyozli kreditlar ta’lim sifati, qamrov darajasi hamda xizmatlar 
samaradorligi ko‘rsatkichlariga bog‘lanishi maqsadga muvofiq. 

Qamrovi past va investitsiyaviy jozibadorligi nisbatan past hududlarda DXSh loyihalari uchun qo‘shimcha 
moliyaviy rag‘batlar joriy etish zarur. Xususan, bunday hududlarda foiz stavkalari pasaytirilgan kreditlar, 
maqsadli subsidiyalar va davlat kafolatlari samarali vosita bo‘lishi mumkin. 

DXSh loyihalarini boshqarishda elektron monitoring va ochiq ma’lumotlar tizimini kengaytirish maqsadga 
muvofiq. Bu moliyaviy oqimlarning shaffofligini ta’minlash, loyiha ijrosi va natijadorligini doimiy nazorat qilish 
imkonini kengaytiradi. 

Ta’lim tizimida xalqaro standartlarni joriy etayotgan xususiy sheriklarni qo‘llab-quvvatlashga qaratilgan 
maxsus moliyaviy mexanizmlarni ishlab chiqish lozim. Bunda grantlar, soliq imtiyozlari hamda foizsiz yoki 
imtiyozli kreditlar orqali sifatga yo‘naltirilgan DXSh loyihalarini rag‘batlantirish mumkin.

